
AR FARWOLAETH EMRYS BACH, TY CAPEL,
FFORDDLAS.






O'i febyd o'r byd i'r bedd—Emrys aeth

Er mor sionc ei nodwedd;

A'i enaid aeth i annedd

Angylion gwynion eu gwedd.







Y DDADL DDIRWESTOL






yn yr "Herald Gymraeg," wedi ei chychwyn rhwng Dewi Hafesp 

a Threbor Mai, Hafesp yn ddirwestwr a Threbor yn wrth-ddirwestwr.

Cymerodd amryw feirdd ran yn y ddadl, rhai o blaid Hafesp, 

ac eraill o blaid Trebor. Yr oeddym ni o blaid Hafesp, 

a bu'r ddadl yn cael ei chario ymlaen am wythnosau.



Fel hyn y canasom ni:—












Cyfaill y call diwallog—a ystyr

Ddirwestiaeth ardderchog;

A chwrw cryf chwerw grog

Ddyry i gŵn cynddeiriog.







ETO.






Yr ych, lle bynnag yr â—yn bur hyf

Bawr wellt nes ei wala;

O'i fodd yf ddŵr ni feddwa,

Wrth hwn glyn, fel y dyn da.







ETO.






Diau, yn hyn mae deall—at yr iawn,

Eto rhed fel arall

Troi'r dwfr a'r yd hefyd all

Er mwyn ing i'r dyn angall.



I ffwrdd â dadwrdd didor—y dafarn

Er dofi ein Trebor;

Wedi'r rhwyg ni cheid rhagor—un meddwyn

I'w gadw'n asyn fel Nebugodonosor.







AR OL Y DIWEDDAR DAVID JONES, COLWYN.
yr hwn a fu yn flaenor flyddlon a gweithgar yn Eglwys Colwyn.






Ai Dafydd Jones sydd, O! mae'n syn—wedi

Ymadael mor sydyn;

Mewn adeg ail munudyn

Ei gloi dan briddellau'r glyn.



Daeth ingoedd trwy dy waith, angau—yn dwyn

Dyn da, llawn rhinweddau,

I orwedd mewn bedd, oer bau,

Och! isod at lwch oesau.



Ydoedd yn briod odiaeth—ac yn dad

Cun, doeth ei ddysgeidiaeth;

A gŵr o farn gywiraf oedd,

Llaweroedd fu'n well o'i araith.

